
గావింపఁ దత్ఫలంబున

భూవల్లభ సకలరోగములు పెడఁబాయున్.



	 151





	వ.	
అని చెప్పినఁ దనబలంబుల నమృతప్రాయంబులగు నత్తోయంబుల నవగాహ

నంబు సేయించె నంత నిరంతరవ్యాధిబాధానిరోధంబుఁ బాసి భాసిల్లిన

నుల్లంబున సంతసిల్లి భూవల్లభుండు కశ్యపసమేతంబుగాఁ గృతస్నానుండై

యచ్చటుం గదలి, చెచ్చెర నామ్రతీర్థంబునకుం జని యమ్మునికుంజరు

ననుమతంబున.

	క.	
సేనాసమేతముగ న

మ్మానవపతి తన్నియోగమజ్జన మెలమిం

దా నాచరించి, యఘములు

వో నొక్కనితాంతతేజమున వెలుగొందెన్.

	క.	
అత్తఱి నట విడిసిన నృప

సత్తము సైన్యములచేతఁ జాలఁగ మెఱసెం

దత్తీర్థపరిసరమ్ము వి

యత్తల ముడుగణముచేత నమరెడుకరణిన్.

	క.	
ఆనెలవున, గతకల్మషు

లై నెగడిన సమ్మునీంద్రు లాకశ్యపునిం

గానం జనుదెంచి, సముచిత

నానావిధపూజనము లొనర్చిరి ప్రీతిన్.

	చ.	
అనలసమానతేజుఁడగు నమ్మునిముఖ్యుఁడు వారి నందఱం

గనుఁగొని యాదరించి, యనఘవ్రతపారగులార యీతటం

బనుపమదివ్యగంధరుచిరాక్షతపుష్పఫలోపహారమై

పెనుపుగఁ దోచె నాకు, వినుతింపరె యిట్టివిచిత్ర మెంతయున్.

	ఆ.	
అనిన నత్తపస్వులం దెల్లఁ బెద్దయై

యనుపమానతేజమునఁ దనర్చు

